
⁂

	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

1964 онд Энх тайвны Нобелийн шагнал хүртсэн АНУ-ын баптист сүмийн номлогч, хар арьстнуудын эрх чөлөөний төлөө тэмцэгч Мартин Лютер КИНГ

	 

	НОБЕЛИЙН ШАГНАЛ ГАРДАН АВАХДАА ХЭЛСЭН ҮГ

	 

	Энэхүү асар их нэр төртэй шагналыг надад хийгээд Америкийн Нэгдсэн Улсын иргэний хөдөлгөөнд хүртээсэн явдалд Норвегийн Парламентын Нобелийн шагналын хороонд гүн хүндэтгэл, талархлаа бас дахин илэрхийлэлгүйгээр энэхүү лекцийг эхлэх боломжгүй билээ. Үгээр бүрэн дүүрэн тайлбарлаж болшгүй хэрээс хэтэрсэн их бүтэлтэй байх цаг мөч амьдралд үе үе тохиолддог байх юм. Энэ үест үгийн утга нь гагцхүү үйл хөдлөлөөр илэрхийлэгдэх зүрхний үл сонстох хэл болдог ажгуу. Би одоо чухамхүү яг тийм цаг мөчтэй нүүр тулаад байнам билээ. Энэхүү өндөр дээд, баяр баясгалант мөчийг миний бие зөвхөн ганц өөрийн төлөө эдлээгүй, бас арьсны үзэлт шударга бус ёсны хана хэрмийн эсрэг өчнөөн зориг төгөлдрөөр боссон эс хүчирхийлэх аргыг баримтлагчдын төлөө эдэлж байгаа болой. Тэдгээр хүмүүс бол тэмцэх явцдаа өөрсдийн үнэ цэнийг шинээр мэдэрсэн юм. Тэдний дунд соёлтой, залуу хүмүүс олон бий, бас дунд ангийн төлөөний дундаж насны хүмүүс ч бий. Дийлэнх олонх нь сургууль боловсролгүй ядуус. Гэхдээ тэд бүгдээрээ доромжлуулан гадуурхуулж байснаас нэр төртэй зовж зүдэрч байсан нь илүү гэдэг чимээгүй итгэл үнэмшлээр нэгдэж нийлцгээсэн юм. Тэд бол эрх чөлөөний төлөө тэмцлийн жинхэнэ бодит баатрууд; нэрийнх нь өмнөөс би бээр Нобелийн энх тайвны шагналыг хүлээн авч байгаа ариун журамтай хүмүүс бөлгөө.

	Миний бие өнөө орой энэхүү түүхэн, сүрт индэрт гарсан завшаанаа ашиглан өнөө үед хүн төрөлхтний өмнө тулгараад байгаа хамгийн тулгамдсан гэж өөрт санагдсан асуудлуудын талаар ярилцъя хэмээн бодож байна. Орчин үеийн хүн дэлхий дахиныг аймшиг төрөм ирээдүйн үүдэнд авчирч тавиад байна. Орчин цагийн хүн шинжлэх ухааны ололт амжилтын шинэ гайхамшигт оргилд хүрч очлоо. Орчин цагийн хүн бодож сэтгэдэг машин, сансар огторгуйн одон гараг хоорондын хэмжээлшгүй орон зайг хэмжээ хязгаартай болгох тоног төхөөрөмж бүтээсэн, мөн далайн аяллыг товчлох асар том гүүр босгож, тэнгэр шүргэх үлэмжийн том барилга байшингуудыг сүндэрлүүлэн босгосон. Орчин цагийн хүний гараар бүтсэн онгоц, сансрын хөлөг, хязгааргүй орон зай, цаг хугацааг товчилж, агаар, дээд тэнгэрт хурдны зам засаж байна. Энэ бол орчин үеийн хүний нүд гялбам зураг төрх, шинжлэх ухаан, технологийн хөгжил дэвшил буюу.

	Үүний зэрэгцээ, шинжлэх ухаан, технологийн хувьд ийм харагдахуйц ахиц, алхмууд байгаа ч гэсэн гол үндсэн зүйл болох зарим нэг юм дутагдаж үгүйлэгдсээр байна. Оюун санааны маягийн ядуурал бидний шинжлэх ухаан, технологийн тансаг хөгжлийн өөдөөс эсрэгцэн сөрөн зогсож байна. Бид материаллаг талаасаа баян чинээлэг болох тусмаа, ёс суртахуун, оюун санааны талаасаа тэр хэмжээгээрээ ядуурах болов. Бид агаарт шувуу шиг нисэн дүүлж, усанд загас шиг олж шумбаж сурсан ч ахан дүүсээр хамтран аж төрөхийн энгийн нэг дэг жаягт суралцсангүй.

	Хүн болгон дотоод, гадаад гэсэн хоёр орчин ертөнцийн хүрээнд амь зууж аж төрдөг бөлгөө. Дотоод ертөнцийн орчин хүрээ нь урлаг, утга зохиол, ёс суртахуун, шашин шүтлэгт илрэлээ олдог бол гадаад ертөнцийнх нь бидний хэрэглэж байгаа техник, механизм, багаж, тоног төхөөрөмжийн эд ангийн цогц болно. Өнөөдөр бидэнд тулгараад байгаа асуудал болбоос: дотоод ертөнц нь гадаад ертөнцөөсөө гээгдэж хоцрогдох зөвшөөрлийг олгож байгаа явдал юм. Өнөөдөр бид зорилгодоо хүрэхийн тул амьдарч байгаа арга хэрэгсэлдээ дэндүү холд хүрэх боломжийг олгосон. Энэ зэргээр орчин үеийн амьдралыг энэ олон талаас нь дүгнэн базаж хэлж болохуйяа яруу найрагч Тороогийн онож хэлснээр: сайжирч боловсронгуй болсон арга хэрэгслийг сайжруулж боловсруулаагүй зорилгод ашиглах гэдэгтэй агаар нэгэн болж байна. Энэ бол ноцтой байдал бөгөөд орчин үеийн, хүнд тулгарч байгаа гүн гүнзгий, ярвигтай асуудал юм. Хэрэв бид өнөөдөр амьд мэнд үлдье гэвэл бид ёс суртахуун, оюун санааны хоцрогдлоо арилгах ёстой. Эд материалын өргөн их эрх мэдэл нь сэтгэл санааны шууд ба шууд бусаар хамаарах пропорциональ өсөлтгүй бол хүн чанаргүй явдал ноёлох харанхуй шуурганаар их үүл хуран бөөгнөрч томоохон аюулын угтал болдог. Орчин үеийн хүний оюун санаа, ёс суртахууны хоцрогдлын гол асуудал нь хүний нялх нярайн үзэл, чанараас урган гардаг гурван том асуудлаар илэрдэг байна. Энэ асуудлууд нь бие биеэс салангидаар тус тусдаа илэрсэн ялгаатай ч ялгаа зөрөөн дээрээ нэг нь нөгөөтэйгөө уялдаа холбоотой байдаг. Би арьсны үзлийн шударга бус байдал, ядуурал, дайн мөргөлдөөнийг эш үндэс болгож байна.

	Миний хөндөх гэсэн эхний асуудал бол арьсны үзлийн шударга бус явдал болно. Адгийн буг чөтгөрийн шинжийг агуулсан арьсны үзлийн шударга бус, ёс зүйгүй бусармаг явдлыг устгахын төлөө тэмцэл бол манай өнөөгийн эрин цагийн томоохон дорвилог тэмцлийн нэг нь болж байгаа билээ. Өнөөдөр АНУ-ын хар арьстан хүмүүс гэнэт өндийн босож байгаа нь эрх чөлөө, шударга ёсыг газар дээр нь чухамхүү одоо тогтоох гэсэн гүн гүнзгий чин эрмэлзлэгээс нь урган гарч байгаа хэрэг юм. Америкийн Нэгдсэн Улс дахь иргэний эрхийн төлөө хөдөлгөөнийг нэг талаасаа Америкийн түүхийн утгаар нь ойлгож, нөгөө талаасаа Америкийн нөхцөл байдлын үүднээс авч үзэж хандах учиртай юм. Бас тэр хоёроос илүү чухал өөр нэг түвшний тухайд гэвэл, өнөөдөр Америкийн Нэгдсэн Улсад болж байгаа хэрэг явдал нь дэлхийн хөгжлийн харьцангуй багаахан хэсэг нь юм.

	Философич Алфред Норт Вайтхээд "Соёл иргэншил үндсэн дүр төрхөө халж байгаа өдрүүдэд бид амьдарцгааж байна. Энэхүү түүхэн дэх томоохон эргэлтийн мөчид ямар нийгэм бүрэлдэн тогтох талаар урьдчилсан таамаг, төсөөлөлд дүн шинжилгээ хийх ёстой. Тийнхүү нийгэм хурц хүндрэлтэй болж, гүн гүнзгий өөрчлөгдөх ёстой" гэж нэгэнтээ хэлсэн нь бий. Өнөө бид юу харж байна вэ? гэхээр эрх чөлөө зад тавихыг харж байна. Виктор Хюгогийн онож хэлсэн үгийг ашиглан хэлэх аваас: "цаг нь нэгэнт ирсэн үзэл санаа" хэрэгжиж байна. Шаарлагдсан олон түмний сэтгэл дульхан байдалдаа оргилон буцалсан уур хилэнгийн дууг бид өнөөдөр аянгын дуу мэт сонсож байна. Тэдний дуу хоолой дарангуйллын харанхуй гяндангаас эрх чөлөөний гэрэлт уул өөд цуурайтан байна.

	Олон түмний тэрхүү их найрал дуу нэг л мэдэхэд эрх чөлөөний дуу болох "ариун гэгээн гэрэл, зул минь ээ миний хажууд хэнийг ч бүү байлгатугай" хэмээн эрх чөлөөний дууны үг болж хувирнам. Эрх чөлөөний хөдөлгөөн өнөөдөр барууны их чөлөөлөх түүхэнд биеийн чичрэг халуун мэтээр тархан түгсээр байна. Ард олон арьс өнгөөр гадуурхан дарлах, газар нутгийг нь тонон дээрэмдэхийн эсрэг, ийм явдлыг эцэс болгохын төлөө шийдтэй босон зогсож байна. Олон түмэн нойрноос сэрж, зорилгоо биелүүлэх чигт далайн давлагаа мэт хүчтэйгээр хуйлран хөдөлцгөөж байна. Тэр давлагааны нүргэлэх их дуун тосгон бүрийн гудамжинд сонстон дуулдсаар байнам. Эрх чөлөөний төлөө дуу хоолой айл бүрийн гадаа үүдэнд, улс төрийн уулзалт цуглаан дээр, оюутан залуусын дунд, сүм хийдүүд ч хадсаар байгаа билээ. Түүхэн хөдөлгөөн хэдэн зууны туршид Баруун Европын болоод бусад үндэстнээс үндэстэн дамжин аливаа "байлдан дагуулалтыг" дагалдан өрнөж ирсэн түүхтэй билээ. Колоничлолын цаг үе төгсгөлийн шатандаа ирээд байна. Өрнө, Дорно хоёр уулзаж байна. Дэлхийг дахин хувааж эхэлж байна. Тийм ээ, бид "үндсэн үзэл бодлоо өөрчилж" байна.

	Дэлхийн өнөөгийн ийм өрнөл хөгжил нь түүхийн ангийн ганц ч оюутанд гайхал, хачирхал төрүүлэх ёсгүй. Дарлагдсан ард түмэн үүрд мөнхөд дарлагдсаар байх учиргүй. Эрх чөлөөг эрмэлзэх хүсэл тэмүүлэл нь эцсийн бүлэгт өөрийгөө тунхаглан гарч ирдэг болой. Хэдэн зууны тэртээ Мосес фараоны шүүхээр яллуулан зогсож байхдаа "миний ард олныг явуулаад өгөөч" гэж дуу алдсан тухай сэтгэл догдлом түүхийг Библи сударт өгүүлсэн байдаг. Энэ бол хөврөн үргэлжлэх түүхийн нэгэн зүйл шинэ бүлэг юм. Америкийн Нэгдсэн Улс дахь өнөөгийн тэмцэл мөн тэрхүү хаагдаагүй түүхийн хожмын нэгэн бүлэг мөн. Хар арьстны мэдэх юмны дотор заяасан эрх чөлөөний эрхийн тухай ямар нэгэн ой санамж, ойлголт байдаг ч уг эрхээ тэмцэж олж авах тухай зүйл тэр бүр үгүй байдаг бөлгөө. Америкийн хар арьстан санаатай ч, санаандгүй ч тухайн үеийн итгэл үзэлд баригдаж яваа бөгөөд Африк тивийн хар ах дүү нар, Ази, Өмнөд Америк, болон Карибын тэнгисийн бүс нутгийн шар хийгээд хүрэн арьст ах дүү нарынхаа хамт яс угсааны шударга ёс ноёлох итгэл найдварын орны зүг их яаравчилсан мэдрэмжтэйгээр нэгэнт нүүдэллэж байна.

	Зол болоход, арьсны өнгөөр ялгаварлах шударга бус ёсны урт удаан шөнийн харанхуйг арилгах тэмцэлд зарим нэг чухал алхам хийгдсэн юм. Бид Ази, Африк даяар тусгаар тогтнолын цэцгийн дэлбээ дэлгэрэхийг харцгаалаа шүү дээ. Одоогоос яг 30 жилийн өмнө бүхэл бүтэн Африк тивд ердөө гуравхан тусгаар улс байгаа биз дээ. Тэгвэл одоо тэнд гучин таван улс колонийн боолчлолоос өсөн өндийж, тусгаар тогтносон улс орнууд болоод байна. Америкийн Нэгдсэн Улсад ч гэсэн бид бас арьс өнгөөр ялгаварлан зааглаж тусгаарлах тогтолцоо аажмаар халаагаа өгч буйн гэрч нь болж ирлээ. 1954 оны Дээд Шүүхийн шийдвэрээр төрийн сургуулиудад хүүхдүүдийг арьс өнгөөр нь ялгаж тус тусад нь сургахыг хориглож арьс өнгөөр ялгаварлах явдал хууль бус хэмээн хуульчилж, тэгснээр энэ шийдвэр нь "тусдаа гэхдээ эрх тэгш" гэсэн хууль эрхийн болоод үндсэн хуулийн үзэл баримтлалд үхлийн цохилт болсон юм. Дээд шүүх хүүхдийг арьс өнгөөр ялгаварлах явдал бол хүүхэд хуулиар эрх тэгш хамгаалагдах ёстой гэсэн хуулийн үзлийг няцаасан хэрэг гэж үзсэн. Энэ нь нийгэмд шаарлагдсан сая сая хүний сэтгэлд итгэл найдварын гэрэл гэгээ болж өгсөн. Тэгээд хэдхэн сарын өмнө Иргэний эрхийн тухай нарийн чанд хууль манай оронд жинхэнэ ёсоор үйлчилж эхэлсэн болно. Энэ хуулийн төслийг анх Ерөнхийлөгч Кеннеди сэдэж хөөцөлдсөн бөгөөд түүнийг хар, цагаан арьстай сая сая америкчууд маш тууштай дэмжсэн учир батлагдаж чадсан юм.

	Уг хууль иргэний эрхийн төлөө үе үе айхавтар ширүүсдэг байсан өнө удаан жилийн тэмцэлд нэгэн сайхан түрлэг болсон юм. Тухайлбал, энэ нь адил тэгш боломж бололцооны эрх зүйн цогц суурийг бүрдүүлсэн хоёр дахь чөлөөлөлтийн эхэн болсон билээ. Энэхүү хуулийг батлагдсанаас хойших хугацаанд түүнийг мөрдөн хэрэгжүүлэх чиглэлд урам зориг төрөхүйц зарим гайхалтай сайхан шинж тэмдгүүд гарсныг бид өөрсдөө харцгаасан болно. Америкийн Нэгдсэн Улсын бүх өмнөд муж улсын хүй хамтлаг "Иргэний эрхийн тухай хуулийг" ер нь тун дажгүй дагаж мөрдөж байгааг Та бүхэнд илтгэн сонордуулахад таатай байна.

	Ахиц дэвшил гарч буйн өөр нэг шинж тэмдэг саяхан болж өнгөрсөн Америкийн Нэгдсэн Улсын ерөнхийлөгчийн сонгуулиар тод томруун харагдлаа. Америкийн ард түмний дийлэнх олонх нь саналаа өгөхдөө туйлшрах үзэл, арьсны үзэл, хуучинсаг үзэл бодолтой адилтгаж үзмээр нэр дэвшигчийг эсэргүүцэн няцааж, сонгогчийн хувьд эрийн цээнд хүрснээ, тэд манай нийгэмд амь бөхтэй оршиж байгаа, цагаан арьстнуудыг хар арьстнуудтай харгалдуулах гэсэн, манай улс үндэстнийг фашист аюултай замаар уруу нь татахыг санаархсан тэдгээр элементийг ялж дийлсэн юм.

	Би та бүхэнд худал хуурмаг сэтгэгдэл үлдээхээ больё. Асуудал шийдэгдтэл өдий байна. АНУ-д хар арьстны хувьд эрх чөлөөний мөрөөдөл бодит зүйл болж биеллээ олох хүртэл бидний өмнө туулах уртын урт зам байсаар байна. Түүнийг Библийн хэлээр дүрслэн хэлэх юм бол бид Египетийн элсэрхэг хөрсийг туулж, нүсэр эсэргүүцлийн тэсгэм урт өвөлд ус нь олон жилээр дасчихсан Улаан тэнгисийг дөнгөж гаталцгаагаад байна. Гэхдээ Буян амласан нутгийн шидэт эрэгт хүртэл бидний өмнө урам хугармаар, толгой эргэмээр онгон зэрлэг байгаль лугаа адил бэрх зам байна. Бидэнд эсэргүүцлийн аварга том сүмбэр уул, сөрөг хүчний асар их даваа нугачаа нүүрлэсээр байх болно тэр бүхнийг давж гарах шаардлага тулгарсаар байна. Гэхдээ бид тэсвэр хатуужил, шийдвэр төгс зоригоороо цөхрөл мухардлын уул хөндийг даван туулсаар итгэл найдлагын шинэ шинэ оргил өөд мацсаар байх болой. Түүн лүгээ нэгэн адилаар омог бардам сүндэрлэх уулсыг эзэмдэж, номхон даруу төлөв зан, энэрэнгүй өрөвч зөөлөн сэтгэлээр тэднийг намсгаж, нам дор газарт буух хүртэл зүтгэсээр байх болном. Шударга бус ондуул сондуул газруудыг эрх тэгш ёс, хүн бүрд ижил тэгш боломж завшаан олгодог тэгшхэн газар болтол нь бид тэмцэл зүтгэлээ хөвчлөх болно; урьдач атгаг үзлийн мухар тахир газруудыг оюун ухааны гэгээн мэлмийгээр тэнийлгэж өөрчилтлөө бидний зүтгэл тэмүүлэл урагшилсаар байх болно.

	АНУ дахь иргэний эрхийн хөдөлгөөний гол асуудлууд юу вэ гэвэл: хүний нэр төр, тэгш эрх, ажил, иргэний харьяалалтай холбогдсон шаардлагыг орхигдуулах, зөөлрүүлэх эсвэл хойш тавих явдал хэзээ ч байх ёсгүй. Хэрэв энэ маань эсэргүүцэл, мөргөлдөөн болох аваас бид өчүүхэн ч атугай жихэвхийхгүй, бид шантарч хулчийхгүй, бидэнд айх явдал ерөөс байхгүй.

	Бидний тэмцлийн үзэл санаа болон хэлбэр төрхийг билэгдэн харуулж буй уриа үг бол эс хүчирхийлэл бөгөөд энэ нь энх тайвны шагналд тохирох тэмцэлтэй адилтгаж болох хүчин зүйл гэдэг нь эргэлзээгүй юм. Өргөн утгаар нь хэлбэл, иргэний эрхийн төлөө тэмцэл дэх эс хүчирхийлэл нь зэр зэвсгээр хийх тэмцэлд хамаарахгүй гэсэн үг юм. Энэ бол ялгаварлан гадуурхагч, боолчлогч дэглэмийн институцчлэгдсэн ёс журам, хууль дүрэмтэй эвлэрэхгүй гэсэн үг болно. Энэ нь олон түмнийг үйл ажиллагаанд ерөөсөө татан оролцуулдаггүй дам аргыг бодвол тэднийг эсэргүүцлийн хөдөлгөөнд бас шууд оролцуулж байна гэсэн үг болно.

	Эс хүчирхийлэл гэдэг нь бас ойрын жилүүдийн хүнд шаналалтай эсэргүүцлийн тэмцэлд манай талын эсэргүүцлийн тэмцлийн хүмүүс хүнд зовлонг бусдад тохолгүйгээр өөрсдөө үүрснийг хэлж байгаа юм. Миний дээр хэлсэнчлэн, энэ бол бидэнд айж хулчийх зүйл огтхон ч байхгүй, гэхдээ бид айдас хүйдсийн үр үндсийг бусад хүмүүст хийгээд бид нэгээхэн хэсэг нь болж байгаа нийгэмд өчүүхэн хэмжээгээр ч гэмээ тулгахыг зориогүйг бас илтгэн харуулж байгаа юм. Бидний эсэргүүцлийн хөдөлгөөн цагаан арьстнуудыг гутаан доромжлох, боолчлох замаар хар арьстныг чөлөөлөх арга замыг эрэлхийлж байгаа юм биш. Манай хөдөлгөөн нь хэн нэгэн хүнийг ялах гээд байгаа юм биш, харин болбоос, америкийн нийгмийг чөлөөлж, улмаар өөрийгөө чөлөөлөх боломж бололцоог бүх ард түмэнд эдлүүлэхийг эрмэлзэж байгаа юм. Хүчирхийллийн замаар арьс өнгөний шударга ёсыг тогтоох нь практикт үл нийцэх төдийгүй бас ёс суртахуунгүй хэрэг юм. Хүчирхийлэл нь ихэнхдээ цаг зуурын үр дүнд хүрдгийг би бодолцохгүй байгаа юм биш. Улс үндэстнүүд их төлөв тулалдаж байж тусгаар тогтнолоо олж авсан байдаг. Гэхдээ түр зуурын ялалтад хүрдэг хэдий ч, хүчирхийлэл нь байнгын урт удаан энх тайвныг хэзээ ч тогтоож чаддаггүй. Нийгмийн ямар ч асуудлыг шийдвэрлэдэггүй.

	Харин ч илүү хүндрэлтэй, төвөгтэй олон асуудлыг шинээр бий болгож байсан удаа олон байдаг. Хүчирхийлэл бол бүхнийг эвдэн сүйтгэж нурааж дуусдаг ороомгийн шинжтэй тул практикт үл нийцнэ, мөн өрсөлдөн сөргөлдөгч эсэргүүцэгчдэдээ өөрийгөө ойлгуулахын оронд түүнийг гутаан доромжлох чиглэлтэй байдаг тул ёс зүй, ёс суртахуунд үл нийцэх билээ. Мөн хувирган өөрчлөхийн оронд эвдэн бусниулахад чиглэж байдаг. Тийнхүү хайр халамж бус үзэн ядах сэтгэл, зэвүүцлийг илүүтэй төрүүлдэг. Бас нийгмийг устгаж, хүн хүнээ хайрлах ах дүүсэг ёсыг боломжгүй болгодог. Нийгмийг харилцан яриа хэлэлцээний бус нэг талын үглэл ярианы талбар болгож орхидог учраас хүчирхийлэл эцсийн бүлэгт өөрийгөө нухчин дарж дуусдаг. Хүчирхийллээс эсэн мэнд үлдэгсэд илүү харгис догшин, хэрцгий балмад авиртай сүйтгэгчид болдог юм.

	Эс хүчирхийлэх арга зам нь бодит утгаараа оюун санаа, ёс суртахууны хор холбогдолтой хоцрогдлыг нөхөн барагдуулахыг эрэлхийлж байдаг юм. Оюун санаа, ёс суртахууны хоцрогдол нь орчин үеийн хүний гол асуудал болж байгаа тухай би дээр нэгэнт өгүүлсэн билээ. Энэ арга зам нь ёс суртахуунгүй болсон газарт ёс суртахууны арга хэрэгслийг нөхөн сэргээхийг эрмэлзэж байдаг. Эс хүчирхийлэх арга бол хүчирхэг бөгөөд шударга зэвсэг мөн. Энэ бол уг аргыг эзэмшсэн нэгээхэн ч хүнийг бэртээж гэмтээлгүйгээр өөд нь татдаг, түүхийн хосгүй зэвсэг билээ.

	Үүнийг би бутарсан нийгмийг буцааж сэргээн төвхнүүлэх цорын ганц зам гэж боддог учраас энэ аргад итгэдэг юм. Бас энэ бол аймхай, харалган, бардам зан, бодлогогүй хандлага мэтээрээ ухамсарт оюун санаагаа унтуулж байдаг томоотой олонхын ухамсрыг уриалан дуудаж шударга хууль ёсыг хэрэгжүүлэх гэж эрмэлзэж байгаа арга болно.

	Хүчирхийллийн бус замаар тэмцэн эсэргүүцэгчид нийгэмд хандаж хэлэх гээд байгаа санаагаа дараах энгийн томьёоллоор нэгтэн базаж илэрхийлж болно: эхэлж үйл ажиллагаа явуулах ёстой засгийн газрын болон бусад албан ёсны агентлагуудын бүтэлгүйтэхийг эс харгалзан бид шударга бус ёсны эсрэг шууд үйл ажиллагаа явуулах болно. Бид шударга бус хууль журмыг дагаж мөрдөхгүй түүнчлэн шударга бус практикт захирагдахгүй. Бидний зорилго итгүүлж үнэмшүүлэх явдал байдаг учраас үйл ажиллагаагаа эвийн аргаар, ил тод, хөхиүн сэтгэлээр явуулна. Бидний зорилт нийгмийг өөрийг нь тайван байлгах явдал учраас бид хүчирхийллийн бус арга замыг сонгон авч байгаа юм. Бид үг хэлээрээ итгүүлж үнэмшүүлэхийг хичээн зүтгэх боловч тэр маань бүтэлгүйтвэл үйл ажлаараа ятган сэнхрүүлэх болно. Бид хэл амаа ололцож, харилцан шууд шударга буулт хийхийг ямагт хичээх болно. Гэхдээ өөрсдийнхөө ойлгож байдаг үнэнийг гэрчлэн хамгаалагч болохын тулд шаардлагатай цагт бүр амь насаа эрсдэлд оруулан зовж шаналахад ч бид бэлэн байна.

	Арьсны үзлийн шударга бус ёсны асуудалд хандах ийм хандлага урьд өмнө огт амжилтгүй болж байсан биш юм. М. К. Ганди Британийн эзэнт гүрний сүр хүчийг сорилтод оруулж, ард түмнээ хэдэн зууны улс төрийн ноёрхол, эдийн засгийн дарлалаас чөлөөлөхдөө энэ аргыг гарамгай хэрэглэсэн, тэгэхдээ зөвхөн үнэн, сэтгэлийн тэнхээ, үл бэртэлт, эр зоригийг зэвсэг болгон тэмцсэн билээ.

	Өнгөрсөн арван жилд Америкийн Нэгдсэн Улсын зэр зэвсэг агсаагүй эрэлхэг зоригтой иргэд хүчирхийллийн бус тэмцлийн ёс суртахууны хүч чадал, үр нөлөөг бодитойгоор батлан харуулж чадсан болно. Тодорхой нэр, зүсгүй, нугаршгүй хар, цагаан мянга, мянган залуус алаг үзэлд хаалт босгохын тулд эрдэм мэдлэгийн зааны ясан цамхгийг түр хугацаагаар орхисон юм. Тэдний сахилга журамтай, чин зоригт үйл ажиллагаа нь шударга бус ёсны халуу төөнөсөн ангамал цөлд сэрүүцүүлэгч баян бүрд лүгээ нэгэн адил болж ирсэн билээ. Тэд нийт ард түмнийг Үндсэн хууль, Тусгаар тогтнолын тунхаглалыг үндэслэгчдийн гүн гүнзгий боловсруулсан ардчиллын их хонх тийш уриалан дуудаж аваачсан юм. Бүхий л америк нэг л өдөр тэдний ололт амжилтаар бахархах болно.

	Би хувьдаа хүмүүсийн дунд байдаг сул тал, бүтэлгүйтэл хүчирхийллийн бус арга замын үр нөлөөнд эргэлздэг эргэлзээ хийгээд зарим хүн хүчирхийлэхийг ил тод дэмждэгийг бас сайн мэднэ. Гэхдээ би эс хүчирхийллийг өмхөрч байгаа арьсны үзлийн асуудлыг булж булшлахад практик үүднээс маш чамбай, ёс суртахууны үүднээс маш сайхан арга гэдэгт итгэл төгс байгаа билээ.

	Орчин үеийн дэлхийг тарчлаан зовоож байгаа хоёр дахь гамшигт хар тахал бол ядуурлын гамшиг юм. Ядуурал нь далайн аварга том наймаалж мэт хөлбөрч дэлхий даяар газар нутаг, хот тосгодыг базан авч байна. Дэлхийн хүн амын бараг гуравны хоёр хувь нь шөнө орондоо өлөн зэлмэн орж байна. Тэд хариугүй байр оромжтой, уранхай ноорхой хувцастай, тураалд орчихсон явж байна. Бас олон хүн унтах орон гэргүй, ор дэвсгэр ч үгүй байна. Хотын явган зам, тосгоны шороот зөрөг л тэдний унтдаг ор дэвсгэр нь болж байна. Ядууралд нэрвэгдсэн бурхны тэдгээр үр сад дотрын юм уу шүдний эмчийн барааг хэзээ ч хараагүй явна. Ядуурлын энэ асуудал зөвхөн аж үйлдвэр өндөр хөгжсөн хөгжингүй орнууд, буурай хөгжилтэй гэгдэгч орнуудын ялгаа зааг дээр харагдаж байгаа юм биш.

	Өндөр хөгжилтэй орнуудын том эдийн засгийн завсар цоорхойд ч харагдаж байгаа юм. Жишээ болгож манай орныг авч үзье л дээ. Бид түүхэнд урьд хожид байгаагүй асар том үйлдвэрлэлийн тогтолцоог хөгжүүлж бий болголоо. Бид дэлхийн хамгийн баян орон боллоо. Манай нийгмийн нийт бүтээгдэхүүн энэ жил бараг 650 тэрбум доллар гэдэг бахдам сайхан тоонд хүрнэ. Гэхдээ манай хүн амын наад зах нь тавны нэг хувь болох дөч орчим сая хүнийг хамарсан арваад сая гэр бүл ядуурлын гуйланч соёлтой хаяа нийлэн оршиж байгаа билээ. Нэг талаас авч үзэх ахул Америк дахь ядуу хүмүүсийн ядуурал нь Африк, Ази дахь ядуурлаас илүү гаслантай.

	Африк, Ази дахь ядуу хүмүүсийн ядуурал бол дундын гуйланчлал нь дийлэнх олонхын амьдралын жишиг баримт юм. Тэд олон жилийн дарлал мөлжлөг, дорой буурай хөгжлийн үр дүнд бүгд хамтдаа нэгэн зэрэг ядуу болцгоосон улс юм. Золгүй сөрөг байдлаар Америк дахь ядуу хүмүүс өөрсдийгөө дэлхийн хамгийн баян оронд аж төрж байгаагаа мэдэж байхын хамт бас ядуурлын орь ганц арал дээр сүйрэлтэй тулгарч байгаа ч гэсэн материаллаг хөгжил цэцэглэлийн агуу уудам далайгаар хүрээлэгдэж буй гэдгээ мэдэж байдаг. Бараг шөнөдөө сүндэрлэн босох шил толь болсон өндөр өндөр байшин барилгууд ядуусын хороолол дахь илжирч нурах шахсан тэдний оромжоос чөлөөтэй харагдана. Бага ястан үндэстнүүд оршин суудаг дүүрэг дээгүүр тийрэлтэт онгоц цагт 600 бээрийн хурдтайгаар сүнгэнэн ниснэ. Хиймэл дагуулууд сансрын уудмаар зам солонгоруулж, сарны тухай нарийвчилсан зүйлийг нээж илрүүлнэ. Ерөнхийлөгч Жонсон бүх ард түмэндээ хандаж хэлсэн үгэндээ Америкийн Нэгдсэн Улсын "дэлхийн хамгийн өндөр амьдралын түвшнийг" зарлан тунхаглахдаа энэхүү зөрчилтэй байдлыг онцлон тэмдэглэж, энэхүү амжилтыг дагалдаж олны дунд ядуурлын айдас тархах, ажилгүйдэл газар авах, хэвийн байдал алдагдах явдал гарсаар байгааг шүүмжлэн буруушаасан юм. Хүн оюун санааны болон ёс суртахууны хоцрогдлоо арилгая гэвэл энэ дэлхийн баячууд хийгээд үгээгүйчүүдийн хоорондох нийгэм, эдийн засгийн ялгааг арилгахын тулд бүхнийг хийх хэрэгтэй нь мэдээжийн хэрэг юм. Орчин үеийн амьдралын хамгийн тулгамдсан асуудлын нэг нь ядуурал болоод байна.

	Ядуурлын тухайд шинэ юм юу ч байхгүй. Хэдий тийм ч бид түүнээс ангижрах эх үүсвэртэй болсон нь шинэ зүйл юм. Бүтэн хагас зууны тэртээгээс хүн ардыг хүн амын болон үйлдвэрлэлийн өсөлт гэх хоёр асуудал түгшээж эхэлсэн юм. Мальтус гэх ухаалаг англи хүн нэлээд дүгнэлт бүхий ном бичсэн билээ. Тэр уг номдоо, "дэлхий хүн амаа хангах хүнс, эд зүйлийн үйлдвэрлэлээс хүмүүсийг илүү түргэн бүтээж байгаа учраас хүний аймаг яваандаа дэлхийг хамарсан өлсгөлөн өлбөрөл тийш зүглэж байна" хэмээн дүгнэж байсан байна. Гэвч хожим эрдэмтэд Мальтусын дүгнэлтийг няцааж, дэлхийн эх үүсвэр, хүний боломж нөөцийг хамаагүй дутуу үнэлснийг нь илчилсэн билээ.

	Харвардын геологич доктор Киртлей Материйн нэг их олон жилийн өмнө биш бичсэн "Хэмнэж гамнахад хангалттай" хэмээх номд "эх дэлхий эрх чөлөөтэй хүн бүрийг тэжээж хооллож чадна" хэмээн бичээд, өлсгөлөн нь нийтлэг утгаараа орчин үеийн дэлхий ертөнцөд заавал байх албатай зүйл бус гэсэн үндсэн сэдвийг тогтоосон гэж үзэж болно. Тиймээс өнөөдрийн хэлэлцэх гол асуудал бол хүн төрөлхтнийг амьдралын хэрэгцээт үндсэн зүйлээр хангахын тулд хүнд эх үүсвэр, шинжлэх ухааны know-how байсаар байхад яагаад аливаа газар орон, хот суурин, айл өрхөд өлсгөлөн өлбөрөл байх ёстой юм бэ? гэсэн асуудал байх ёстой. Тэр ч байтугай элсэн цөлийг усалж, дээд хөрсийг нь сольж болох шүү дээ.

	Газар дутлаа гэж гомдоллох явдал бидэнд байхгүй. Яагаад гэвэл бид тариалж ургац авах боломжтой 25 сая бээрийн ам дөрвөлжин талбай байгаагаас дөнгөж долоон сая хүрэхгүйг нь ашиглаж үр шимийг нь хүртэж байна. Бид хүнсний тэжээлэг чанар, химийн найрлага, атомын хувирал хийгээд амин дэмийн талаар гайхалтай их мэдлэгтэй болсон билээ. Хүний нөөцийн хувьд хомсдол байхгүй, харин хүний хүсэл зориг л хомсдолтой байна. Өмч хөрөнгөтэйчүүл нь өөрсдийн дундах ядуурал, хоосролыг үл хайхарч таг мартаж орхидог. Манай орнууд дахь ядуус нь ой санамжаас гээгдэж, нийгмийн гол үйл ажиллагаанаас орхигдон хоцордог. Бид ч өөрсдөө тэднийг үл үзэгдэгчид болгочих юм. Хүчирхийллийн бус тэмцэл арьсны үзлийн бусармаг муу муухайтай тулгарч байгаатай яг нэг адилаар ядуурлын халдвар өвчлөлтэй тулгарч байгаа бөгөөд түүний шинж тэмдгүүдийг төдийгүй суурь шалтгааныг нь эмчилж эрүүлжүүлэх шаардлага мөн тулгарч байгаа болой. Энэхүү тэмцэл ч хурц ширүүн тэмцэл байх болно. Зорилт хэчнээн хүнд хэцүү байлаа ч бид айхгүйгээр эрүүлжүүлэх үйл ажлаа явуулах ёстой.

	Ядуурлын эсрэг дайныг дэлхий нийтээрээ өрнүүлэх цаг нэгэнтээ болжээ. Баян чинээлэг улс орнууд баялгийн эх үүсвэрээ буурай хөгжилтэйдөө, сургуультай нь сургуульгүйдээ, хоол хүнстэй нь хоол ундгүйдээ зориулан туслах ёстой. Эцсийн бүлэгт их үндэстэн бол энэрэнгүй үндэстэн юм. Хувь хүн, улс үндэстэн тэдгээрийн хамгийн бага ч атугай асуудалд санаа тавихгүй бол агуу их байж үл чадна.

	Бидний шашин шүтлэгийн уламжлалын эд эсэнд гүн гүнзгий шингэсэн итгэл үнэмшил бол хүмүүс бурхны дүрээр бүтсэн хийгээд тэд мөн эцэс төгсгөлгүйн метафизик мөн чанарыг олсон, үнэлэл, хүндлэл бурхнаас заяаж өвлөсөн сүнс сүлд гэж үздэг юм. Хэрэв энэ нь ёс суртахууны гүн гүнзгий баримт жишээ гэж мэдэрвээс хүй орчлонд хүмүүс өлсгөлөн байхыг хүлцэж тэвчиж үл чаднам билээ л. Хүн өлсгөлөнгийн золиос болж, эрүүл бие нь өвчин зовлонтой болж байхад арга хэрэгсэл нь байгаа цагт бид хүмүүст туслах учиртай. Баян чинээлэг үндэстнүүд баян цөөнх, ядуу олонхын хоорондын буланг холбосон гүүр болон босоцгоох ёстой биш үү.

	Төгсгөлийн дүгнэлт болгож хэлэхэд баячуул нь ядуусыг үл тоож хэрэгсэхгүй орхиж үл болно. Баян, ядуу ялгаагүй, хувь заяаны нэгэн нөмрөг дор хучигдсан хүмүүс. Амьдрал бүхэн хоорондоо холбоотой, хүн бүхэн харилцан бие биеэс хамааралтай. Ядуусын гачлан зовлонд баячуудын цар хүрээ хумигдан багасаж, ядуусын авралд өргөжин тэлэх ажгуу. Бидний хүмүүс өөр хоорондоо бодит байдлын харилцан холбоотой бүтцийн улмаас ахан дүүгийн холбоогоо хэрхэвч үл таслах билээ. Энэхүү үнэн бодит байдлыг Жон Донн уран яруугаар дүрслэн тайлбарласан юм. Тэр бээр нотолж:

	 

	Эгэл нэгэн тэр хэн ч атугай

	Эзэнгүй арал огтхон ч бус

	Энэ биеийнхээ бүхэл бүтэн ертөнцийн эзэн

	Тив дэлхийн хэсэг хэлтэрхий хүн.

	Тэнгис далайн их салхи шуурган ажилч зөгийг

	Их далайн зүг тийш хуйлрууланхан хийсгэн авч одох аваас

	Европ тив ч их далайн усанд хөл тавих

	Эргийн гишгүүр мэт жижигдэх амой

	 

	Бусдын нөхдийн орд харш мөн тэртээ оршин байсан мэт хэн нэгний үхэлд миний бие навтасхийнэ.

	 

	Хүн төрөлхтнийхөө явдалд миний бие

	Холбоотойн аваас навтасхийнэ

	Иймээс шороо нь пурхийсэн нэгнийг мэдэх зүг тийш бүү илгээгтүн.

	Мянганы газраас шороо пурхийнэм хэмээсэн байдаг.

	 

	Манай дэлхийд тулгарч байгаа гурав дахь буг чөтгөрийн үйл бол дайн дажны бусармаг үйлдэл болно. Сүүлийн жилүүдэд болж өнгөрсөн хэрэг явдлууд улс үндэстнүүд үй олноор хөнөөх зэвсгийн сангаа бууруулах бус харин ч нэмэгдүүлсээр байгааг бидэнд хурцаар анхаарууллаа. Дэлхийн өндөр хөгжилтэй орнуудад дээд зэргийн чадалтай эрдэмтдийн тархийг зэвсгийн технологийг хөгжүүлэхэд зориулж байна. Туршилтыг хориглох тухай Гэрээ байсаар атал цөмийн зэвсгийг дэлгэрүүлэх явдлыг тасалж зогсоосонгүй. Харин ч болбоос барууны цагаан арьстан бус үндэстэн, буурай хөгжилтэй гэгддэг улс үндэстэн атомын төхөөрөмж дэлбэлж байна.

	Тухайлж хэлбэл Бүгд Найрамдах Хятад Улс атомын бөмбөгний төхөөрөмжийн дэлбэрэлт хийж байна. Энэ нь хүн төрөлхтний асар олонход, эсэн мэнд оршин тогтох уу, үгүй юу гэсэн хэзээ ч байгаагүй аймшигт аюул заналыг авчирч, аймшигт алан хядлагын үүд хаалгыг дэлгэн нээж байгаа хэрэг бус гэж үү. Ийм тул хүн төрөлхтөн цөмийн дайны мөн чанар эрсдэлийг хэзээ ч гаргаж болохгүй аюул зовлон гэдэг хүчин зүйлийнх нь улмаас ийм дайны мөн чанар эрсдэлийг өөр ямар ч дайныхаар санаж төсөөлөх аргагүй тул, тийм дайныг оюун санаанаасаа гадуур байлгаж, түүнийг хэзээ ч гаргаж үл болном. Энэ дайныг зарим газар эсэргүүцэх нь түгшүүрийг түр хугацаагаар намжааж болох талтай ч нийт хүн төрөлхтний оюун санааны энх тайван, сэтгэл хөдлөлийн аюулгүй байдлыг батжуулан бэхжүүлж чадахгүй юм.

	Тэгэхээр дайн хийчхэж болдог юм гэсэн санаа хүнд байсаар байгаа нь бодит баримт юм. Туршлагаас үүдэн гарсан мэргэн ухаан дайн бол цаг үеэ өнгөрөөж моодноос гарсан хуучирсан арга хэрэгсэл болсон шүү гэдгийг бидэнд сургамжлан хэлж өгөх ёстой юм. Дайн хорт муу шулмын хүчийг газар авхуулалгүй дарахад сөрөг сайн үүрэг гүйцэтгэж байсан цаг үе байсан байж болох юм л даа. Гэхдээ орчин үеийн зэвсгийн сөнөөх, эвдэн сүйтгэх хүч чадал нь дайны гүйцэтгэдэг байсан буюу гүйцэтгэж болох "сөрөг сайн үүргийн" боломж бололцоог ч тэр аяар нь устгасан гэдгийг бодох хэрэгтэй. Хэрэв бид амьдралыг амтлах ёстой, хүн эсэн мэнд амьдрах эрхтэй гэж үзэж байгаа бол дайны оронд түүнээс өөр хувилбарыг олох ёстой юм. Хэрэв машин техник үхлийн дуу сүнгэнүүлэн агаар мандлаар хурдалж, удирдлагат баллистик пуужингууд тэнгэрт хурдны зам татуулан давхилдвал тийм дайнд аль нэг улс үндэстэн ялна гэж байхгүй. Ийм тохиолд "хязгаарлагдмал дайн" гэгч нь хүнд зовлон зүдүүр, улс төрийн үймээн самуун, оюун санааны цөхрөл гутрал зэрэг аюулт гамшгаас өөр юуг ч авчрахгүй. Тэнгэр минь! Бурхан Дэлхийн дайныг хориглон хаах болтугай!, Дэлхийн дайн гарах аваас хүмүүн төрөлхтөн үнсэн товрог болж үлдэх төдийгүй хүн төрөлхтнийг цаашдын үхэл мөхөлд хүрэх сэн билээ. Тийнхүү орчин үеийн хүн дайнд санаархаж сээтгэнэвэл, хүн гэдэг утга чанараа алдаж, бүр Дантегийн бодож төсөөлж чадахааргүй халуун тамын тогоонд унана гэсэн хэрэг болох билээ.

	Тийм учраас би Та бүхэнд миний үгийг сонсож байгаа хийгээд бас унших бүх хүнд хандаж, улс, орнууд хоорондоо ямар ч харилцаатай байлаа гэсэн, хүний мөргөлдөөний аливаа талбарт хүч үл хэрэглэхүйн философи, стратегийг нэн даруй судалж, нухацтайгаар туршин хэрэгжүүлэх саналыг зоригтойгоор хэлж байна шүү. Эцсийн бүлэгт, хүн төрөлхтөн эсэн мэнд оршин тогтноход аюул занал учруулж байгаа аймшигт зэвсгийг бүтээсэн улс орон улс үндэстнүүдийг аймаглан устгагч төдийгүй, мөн чанараараа амиа хорлон сүйтгэгч мөн болой.

	Бид бас эрх мэдлийг эрхшээж, хэлэхийн аргагүй төвөгтэй асуудлыг шийдэхдээ алдаа гаргадаг. Эртний хуучин зуршлаас ханддаг тал бий. Гэхдээ бид хүн төрөлхтнийг хаанчлалын ширээнээс татан буулгахгүйгээр, бидний өөрсдийн хийж бүтээсэнд айлган сүрдүүлж, хүчин мөхөстүүлж бууж өгөлгүйгээр дайныг нэн даруй эцэс болгох их захирангуй цаг хугацаа эрин цагийн шаардлага болон нэгэнт ирсэн агаад энэ нь арьсны үзлийн шударга бус бусармаг байдлыг эцэс төгсгөл болгохтой адил цаг үеийн захирангуй шаардлага хэрэгцээ болжээ. Устаж сөнөх аюул нүүрлэсэн дэлхий ертөнц, алан хядлагын нөЛөө нүүрлэсэн нийгэмд хар арьстнуудыг цагаан арьстнуудтай эрх тэгш болгосноор тэдний алины нь ч асуудлыг шийдэх нь юу л бол.

	Би бидний хүрэх гэж зорьж байгаа энх тайван, зэвсэг хураах асуудлын ээдрээ төвөгтэй байдлыг багасгаж бууруулах бодолгүй байна. Гэхдээ бид тийм асуудлын нарийн ширийнийг дотор талаас нь харах хүсэл, зориггүй байх нь баримттай жишээ юм. Хэрэв энэ салбарт сэтгэл зүй, оюун санааны шинэ үнэлгээ хийж анхаарлын төвөө өөрчлөхгүй бол бид бэлэн биш байх аваас бодитой, хүчирхэг мэт санагдаж байгаа зүйл бодитой бус болж, алах ял хүлээж байгаа мэт болох нь тодорхой. Иймд бид тэр бүхэнд бэлэн, шийдвэртэй байх талаар дээд зэргээр хүчээ дайчилж, эдүгээ нэгэнтээ боломжтой болоод байгаа Бурхны бүтээн байгуулсан сууринаас өндөг хагаран ангаахай гарч ирэхийн адилаар шинэ дэлхий ертөнцийн хот босож ирэхэд бэлэн болоод байна.

	Бид сөрөг буруу замаар замнаж, энх амгалан дэлхий ертөнцийг байгуулахгүй. "Бид дайн дэгдээх ёсгүй" гэж хэлэх бол хангалттай бус юм. Энх тайвныг хайрлан хамгаалж, түүний төлөө л амь биеэ өргөн тэмцэлддэг байх явдал маш чухал болно. Бид дайныг эсрэг сөрөг зүйлийнх нь хувьд зайлуулах тухайд анхаарлаа төвлөрүүлэх төдийгүй, жинхэнэ бодит үр дүнгээ өгөх нааштай баталгаатай энх тайвныг тогтоох асуудалд төвлөрүүлэх ёстой юм. Эртний Грекийн утга зохиолоос бидэнд үлдсэн нэгэн сайхан домог бий. Энэ бол Юлис ба Сиренийн тухай домог билээ. Сиренчүүд уянгалуулж аялан дуулах гайхалтай сайхан авьяастнууд байсан бөгөөд тэдний дуу хоолойг сонссон харийн далайн дайнчид дайтахаар тэдний арлын зүг далайн хөлгийнхөө жолоог зүрхэлж залдаггүй байсан гэдэг. Усан онгоцнууд хад руу татагдан мөргөж, далайчид гэр орон ажил төрөл нэр төрөө умартаж, тулалдаанд самгардсан мэт үхлийн ёроол руу сарваганан доошилсоор байдаг. Сиренчүүдэд дийлдэж, тэдний аргад орохгүй хэмээн хичээсэн юписсейчүүд завинаас биеэ чанга уяж, сөрөн зогсохоор шийддэг, эцсийн бүлэгт тэдний багийн ахлагч, гишүүд баригдан, чихийг нь дүүртэл лааны тос чихсэн байдаг. Эндээс тэдэн дээр гайхам сайхан дуулдаг Орфейсыг авчирч дуулуулсанд түүний дуу хоолой сиренчүүдийн дуу хөгжмөөс илүү сайхан уянгалаг байж, Орфейсыг дуулуулсанд сиренчүүд уяран сонсохоос өөр юу ч хийж чадахаа больдог биз дээ?

	Тийнхүү бид хараа, үзэл бодлоо дайныг зайлуулахын төдий сөрөг үзэгдэл төдийхөн дээр төвлөрүүлэх төдийгүй энх тайвныг бодитойгоор баталгаажуулах үйл явцад чиглүүлэх ёстой шүү гэдгийг би хэлээд байгаа юм. Өөрөөр хэлбэл тэрхүү энх тайван уянгалаг хөгжим, аялгуу болж сонстон бусдыг уяраах ёстой юм. Бид дэлхийн гүрнүүд цөмийн зэвсгээр хөөцөлдөж байгаа сөрөг тэмцлийн эрч хүчийг энх тайван, хөгжил цэцэглэл дэлхийн бүх улс үндэстний хувьд бодит зүйл болж, биеллээ олох эерэг нааштай зүйлтэй уралдах тэмцээн болгон хувиргах хэрэгтэй юм. Товчоор хэлбэл, зэвсэглэлээр хөөцөлдөх явдлыг "энх тайвнаар хөөцөлдөх" явдал болгож өөрчлөх учиртай юм. Хэрэв бидэнд тийнхүү энх тайвны цайз хэрмийг босгох хүсэл зориг байгаа бол бид лацдаж ломбодоод хаачихсан итгэл найдварын үүд хаалгыг түүгээрээ нээж, сансрын эмгэнэлт дууллыг жинхэнэ бүтээлч гүйцэтгэлийн тууль болгон хувиргаж чадах билээ.

	Миний өгүүлэн бүхий бүх юмыг товчоор хэлбэл хүн төрөлхтөн эсэн мэнд үлдэх нь арьсны шударга бус үзэл, ядуурал, дайн зэрэг асуудлыг шийдвэрлэх хүний чадвараас хамаарна; эдгээр асуудлын шийдэл нь өөрийнхөө ээлжид хүн ёс суртахууны дэвшлээ шинжлэх ухааны дэвшилтэй дүйлгэх чадвараас, хүн бүрэн зохиролтой амьдарч сурах практик чадвараас хамаарах болно гэдэг санаа юм. Хэдэн жилийн өмнө нэг алдарт зохиолч бурхан болсон бөгөөд түүний бичиг цаасан дундаас ирээдүйн түүхэнд зориулан саналаа нэмэрлэсэн үйл явдлын жагсаалт олдсон байгаа юм. Түүндээ хамгийн гол болгож бүр доогуур нь зурж тодруулан авч үзсэн нэгэн зүйл нь: "Баахан салж сарнисан нэгэн гэр бүлийн дундын өв нь тэдний хамтдаа амьдрах ёстой нэгэн байшин байна" гэсэн санаа юм. Энэ бол хүн төрөлхтний шинэ агуу том асуудал юм. Бид дотор нь цугтаа амьдрах ёстой нэг том байшинг-дэлхий гэр" хэмээх байшинг өвлөж авцгаасан байна. Энэ байшинд бид цөмөөрөө, хар цагаан, өрнийхөн дорынхон, еврей, еврей бусчууд, католик, протестант, лал, хиндү шашинтан гэлгүйгээр хамтран аж төрөх ёстой. Яагаад гэвэл, үзэл санаа, соёл, ашиг сонирхлоороо өөр хоорондоо хэтэрхий салж холдсон бид дахиад хэзээ ч бие биегүйгээрээ амьдарч чадахгүй, бид энэ ганц том дэлхий ертөнц дээр бие биетэйгээ яаж ийгээд хамтдаа амьдарч сурах хэрэгтэй байгаа болно.

	Энэ бол бид бие биеэ ойлгон тэвчих явдал улам бүр ерөнхийдөө цар хүрээ нь тэлнэ гэсэн үг болно. Түүнээс биш хар нь хардаа, цагаан нь цагаандаа буюу шашин шүтлэгээрээ ялгарч хэсэгчилсэн байдлаар бие биедээ үнэнч байна гэсэн үг биш болно. Бид манай тодорхой нийгэм бүрд байгаа хамгийн сайныг хадгалж хамгаалж үлдэх үүднээс хамгийн чухал үнэнч чанараа хүн төрөлхтөнд өвлүүлж өгөх ёстой билээ. 

	Бидний энэхүү аль нэг омог аймаг, яс үндэс, анги давхарга, улс үндэсний санааг хөршийн ёсоор зовоож байгаа зүйлийг арилгах даян дэлхийн нөхөрлөлд уриалж байгаа дуудлага маань үнэндээ бол хэн бүхний төлөө бүхэнд хүртээлтэй, нөхцөл болзолгүй хайр ивээлтэй байхыг уриалсан дуудлага билээ. Энэ бол дэлхий дахины Ницшечүүд сул дорой хүч хэмээн ихээхэн тоомжиргүй хандаж ирсэн, ихэвчлэн буруу ойлгож, бас буруу тайлбарладаг үзэл баримтлал бөгөөд одоо бол хүн төрөлхтний эсэн мэнд оршин тогтноход зайлшгүй чухал үзэл баримтлал болчхоод байна. Би хайр энэрлийн тухай ярихдаа сэтгэл хөдлөлийн шохоорхол төдийгөөс бараг үл хэтрэх уяхан дорой сэтгэлийн тухай хэлж байгаа юм биш. Амьдралын дээд зэргийн нэгтгэгч зарчим гэж бүх том шашны үздэг хүчний тухай ярьж байгаа юм шүү. Хайр энэрэл бол хэтдээ жинхэнэ бодит байдалд хүргэх үүд хаалгыг нээж өгөх түлхүүр нь болдог авай. Хинду, лал, христос, еврейн болон бурхны шашин жинхэнэ бодит байдлын тухай ойлголтыг Гэгээн Жоноос "Шинэ Гэрээ" хөлгөн судрын хэвлэлд илгээсэн Нэгдүгээр захидалд их сайхнаар нэгтгэн дүгнэж тайлбарласан байдаг билээ. Гэгээн Жон:

	 

	"Бид бие биеийгээ хайр ивээлээр энэрэн тэтгэж байтугай

	Бүх хүнийг Бурхны хайраар ивээтүгэй

	Тийм хайр элбэрэл, энэрэл бурхнаас төрсөн ба

	Бурхан түүнийг мэднэм билээ.

	Хайр энэрлийг эс мэдэх аваас бурхан тэр биш болой.

	Бурхан бол хайр энэрэл элбэрэл болой.

	Бид бие биеэ энэрэн хайрлаваас

	Бурхан бидний бие, сэтгэлийн гүнд оршиж, 

	Энэрэл хайранд бид гэгээрэл боловсролыг олном" билээ.

	 

	Сүжиг бишрэлийн энэхүү айлтгал өнөө цагийн дэг журам болоосой билээ хэмээн итгэж найдацгаая. "Хайр энэрэл бол амьдралыг хэтдээ аврах сонголтыг бүтээдэг бөгөөд үхэлд хөтөлсөн чөтгөрийн сонголтын эсрэг сайн зүйл юм. Тиймээс бидний итгэл, найдварын жагсаалтад байх зүйлийн нэгдүгээрт нь энэрэл хайр, элбэрэл хэмээсэн үгс орох ёстой юм" гэж А. Тойнби хэлсэн билээ. Бид үзэн ядахуйн бурхны сүсэг бишрэлд цаашид багтаж чадахгүй буюу шүтээний нь өмнө дэмий бөхийж болно. Түүхийн далай үзэн ядалтын үргэлжийн хүчтэй түрлэгээр бий болдог. Түүх үндэстэн болон хувь хүний өөрийгөө хөнөөх үзэн ядахын зам хөөдөг хүн новшоор хөглөрсөн байдаг.

	Хайр энэрэл бол энэ дэлхий дахины асуудлуудыг шийдэх түлхүүр нь юм.

	Төгсгөлд нь, хүн төрөлхтөн ямар ч байсан арга чаргаа олж, үхэл мөхөл рүү түргэн хөтөлсөн замаас гарч шинэ урсгал голдиролд орох тавилантай хэмээх хувийн чин сэтгэлийн итгэл үнэмшлээ илэрхийлэн хэлье. Хэдийгээр энэ цаг үе түгшүүртэй, яах нь тодорхой биш байгаа ч гэсэн гүн гүнзгий утга агуулгатай ямар нэг юм болоод байна. Дарлал, мөлжлөгийн хуучин цаг үе, тогтолцоо өнгөрч мөхөж байна. Шударга ёс, эрх тэгш байдлын шинэ эрин цаг, шинэ тогтолцоо төрж байна. Боломж бололцооны үүд хаалга нийгмийн ёроолд байгсдад аажмаар нээгдэн нээгдсээр байна. Газар дэлхийн нүцгэн шалдан, хөл нүцгэн хүмүүс ямар нэгэн биет байдлын шинэ мэдрэмж хөгжүүлж хөсрөл цөхрөлийн харанхуй уулыг нэвтлэн, итгэл найдварын хонгилыг урлан сийлж байна. Харанхуйд суудаг хүмүүс их гэрэл гэгээ үзэв гэгч болж байна. Хувь хүн буюу бүлэг хүмүүс энд тэндгүй, газар сайгүй, эр зориг гарган хайр энэрлээ илэрхийлж, ёс суртахууны эрийн цээний гайхалтай өндөрлөгт хүрснээ харуулж байнам билээ. Тийнхүү энэ бол жинхэнэ бодит утгаараа, жинхэнэ ёсоор хүний эрх, эрх чөлөөг хүндлэн дээдлэх агуу их цаг үе нэгэнт мөн болой. Эл учраас, миний бие бээр ирээдүйн төлөө итгэл алдарч зориг мохохгүй байнам. Өчигдөр амархан байсан өөдрөг үзэл боломжгүй болж таарч байна. Энх тайван, эрх чөлөөний тэмцлийн анхдагчдад шорон гянданд өнгөрөөх жил сарууд, алах ялын зовлон нүүрлэсээр байна. Тэднийг үзэл бодол, итгэл үнэмшлийнх нь төлөө зогсоо чөлөөгүй мөрдөн мөшгөж тийм хүнд дарамтыг тэсвэрлэхийн аргагүй байдалд оруулах гэж оролдсоор байх болно. Мөн тэднийг илүү дуу чимээгүй нам гүм байдлаар амьдрах хэвшлээс гарахгүй байхыг ятган тэгэхээс өөр аргагүй байдалд хүргэх гэнэ. Өнөөгийн бидний амьдарч байгаа дэлхий ертөнцийн хямрал нь амьдралын далай тэнгисийн зогсоо чөлөөгүй цаашлах давлагааг сөргүүлж биднийг ямагт босоо байлгаж байна. Гэхдээ хямрал бүр нь аюул, боломж завшаан хоёрын аль алиныг авчирдаг жамтай. Үүнийг аврал буюу үхэл гэж ойлгосон ч болно. Үймж самуурсан харанхуй дэлхий ертөнцийн хүний зүрх сэтгэлд бурхны Вант Улс ноёлох болтугай.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


2010 оны хэвлэл “НОБЕЛИЙН ШАГНАЛТНУУДЫН АЙЛДВАР” номын Өмнөх үг 

	Нобелийн шагналтнуудын айлдварыг орчуулж монгол уншигчдынхаа хүртээл болгох санааг анх сэдсэн хүн нь Л. Энх-Амгалан.

	Тэрээр Ленинградын (хуучны нэрээр) Улсын их сургуулийн сэтгүүлчийн ангийг төгсгөхдөө Нобелийн шагналтнуудын лекцийн асуудлаар дипломын ажил хийж хамгаалсан түүхтэй. Төгсөж ирээд сонин хэвлэлийн газар алба хаших зуур утга зохиолын салбарт Нобелийн шагнал хүртэгчдийн айлдвараас орчуулан 1980-аад оны сүүлчээс Утга зохиол урлаг сонинд нийтлүүлж эхэлжээ. Тэрээр Томас Манн, Уйльям Фолкнер, Ясунари Кавабата, Алберт Камю, Александр Солженыцин, Иосиф Бродский зэрэг нийт 14 зохиолчийн айлдварыг орчуулсан бөгөөд аль болох олон хүний лекцийг орчуулж нэгэн сэдэвт ном болгох санаагаа өвөрлөн явсаар эдүгээ бизнесч хүн болсны хувьд зарим орчуулгыг ивээн тэтгэж, хэвлэлийн зардлыг гаргаснаар энэ ном гарч буй юм. Өөрөөр хэлбэл монгол уншигчийг ийм номтой болгож буй гол буянтан бол яах аргагүй Л. Энх—Амгалан.

	Энэ эмхэтгэлд зөвхөн айлдвар төдийгүй нэлээд хэдэн хүний шагнал гардан авахдаа буюу хүлээн авалт дээр хэлсэн үгс орсон буй. 28 хуний тиймэрхүү үг айлдварын орчуулгыг Ц. Доржсүрэн, Д. Одон, 

	Б. Сувд (англи хэлнээс), 

	Л. Удвал (герман хэлнээс), 

	П. Нямаа (чех хэлнээс),

	Г. Жаргалсайхан (польш хэлнээс), 

	C. Батзаяа (унгар хэлнээс), 

	Я. Ганбаатар (хятад хэлнээс) нар хичээнгүйлэн гүйцэтгэсэн болно. Эмхэтгэгч би бээр М. Горбачев. А. Сахаров нарын лекцийг оросоос орчуулснаас гадна бүх хүний орчуулгыг хянан редакторласан болно.

	Энэ бол анхны ном учраас өдий төдий мэргэдийн сайхан айлдварыг оруулж эс чадсаныг уншигч болгоох буй за. Нөгөөтээгүүр ийм ажлыг хэн ч үргэлжлүүлэн хийхэд болохгүй гэхийн газаргүй, бидний гол зорилго бол энэ зүгийн зам мөрийг гаргах явдал байсан юм.

	Орхунт овогт Ц. Гомбосүрэн

	 


2010 оны хэвлэлийн Хэвлэн нийтлэлийн мэдээлэл 

	“НЭПКО ПАБЛИШИНГ” 

	 

	Улаанбаатар хот

	 

	2010 он

	 

	 “НОБЕЛИЙН ШАГНАЛТНУУДЫН АЙЛДВАР”

	 

	Санаачлагч, орчуулагч Л. Энх-Амгалан

	Редактор Ц. Гомбосүрэн

	 

	© Л. Энх-Амгалан, Улаанбаатар хот, 2010 он

	Хэвлэлийн эхийг бэлтгэсэн М. Мөнх-Эрдэнэ

	 

	“Интерпресс” ХХК-д хэвлэв

	 

	ISBN – 978-99929-2-109-9

	 


cover.jpeg
- * MaptunJlotep
7\4'& KUHT

HOBEJIUH LWATHAJ
rAPJAH ABAXJAA
X3JIC3H YT






images/image-2.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image-1.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





